
sadAshivAShTakam

సదాశివాష్టకమ్  శ్రీశివపఙ్చచామరస్తోత్రం   చ

శ్రీసభాపతి  స్తోత్రం  చ
పతఞ్జలిరువాచ  -

సువర్ణపద్మినీ -తటాన్త-దివ్యహర్మ్య-వాసినే
సుపర్ణవాహన -ప్రియాయ సూర్యకోటి-తేజసే ।
అపర్ణయా  విహారిణే ఫణాధరేన్ద్ర -ధారిణే
సదా నమశ్శివాయ తే సదాశివాయ శంభవే ॥ ౧॥
సతుఙ్గ భఙ్గ జహ్నుజా సుధాంశు ఖణ్డ మౌళయే
పతఙ్గపఙ్కజాసుహృత్కృపీటయోనిచక్షుషే  ।
భుజఙ్గరాజ -మణ్డలాయ  పుణ్యశాలి-బన్ధవే
సదా నమశ్శివాయ తే సదాశివాయ శంభవే ॥౨॥
చతుర్ముఖాననారవిన్ద -వేదగీత-భూతయే
చతుర్భుజానుజా-శరీర-శోభమాన-మూర్తయే ।
చతుర్విధార్థ -దాన-శౌణ్డ తాణ్డవ -స్వరూపిణే
సదా నమశ్శివాయ తే సదాశివాయ శంభవే ॥ ౩॥
శరన్నిశాకర ప్రకాశ  మన్దహాస  మఞ్జులా
ధరప్రవాళ  భాసమాన వక్త్రమణ్డల   శ్రియే  ।
కరస్పురత్కపాలముక్తరక్త -విష్ణుపాలినే
సదా నమశ్శివాయ తే సదాశివాయ శంభవే ॥ ౪॥
సహస్ర పుణ్డరీక  పూజనైక  శూన్యదర్శనాత్-
సహస్రనేత్ర  కల్పితార్చనాచ్యుతాయ భక్తితః ।
సహస్రభానుమణ్డల  -ప్రకాశ -చక్రదాయినే
సదా నమశ్శివాయ తే సదాశివాయ శంభవే ॥ ౫॥
రసారథాయ రమ్యపత్ర భృద్రథాఙ్గపాణయే 
రసాధరేన్ద్ర  చాపశిఞ్జినీకృతానిలాశినే  ।

స్వసారథీ-కృతాజనున్నవేదరూపవాజినే
సదా నమశ్శివాయ తే సదాశివాయ శంభవే ॥౬॥
అతి ప్రగల్భ  వీరభద్ర -సింహనాద గర్జిత
శ్రుతిప్రభీత   దక్షయాగ భోగినాక సద్మనామ్ ।
గతిప్రదాయ  గర్జితాఖిల -ప్రపఞ్చసాక్షిణే
సదా నమశ్శివాయ తే సదాశివాయ శంభవే ॥ ౭॥
మృకణ్డుసూను  రక్షణావధూతదణ్డ -పాణయే
సుగన్ధమణ్డల   స్ఫురత్ప్రభాజితామృతాంశవే ।
అఖణ్డభోగ -సమ్పదర్థలోక -భావితాత్మనే
సదా నమశ్శివాయ తే సదాశివాయ శంభవే ॥౮॥
మధురిపు-విధి శక్ర ముఖ్య-దేవైరపి  నియమార్చిత-పాదపఙ్కజాయ ।
కనకగిరి-శరాసనాయ తుభ్యం రజత సభాపతయే నమశ్శివాయ ॥౯॥
హాలాస్యనాథాయ మహేశ్వరాయ హాలాహలాలంకృత కన్ధరాయ  ।
మీనేక్షణాయాః పతయే శివాయ నమో-నమస్సున్దర -తాణ్డవాయ  ॥ ౧౦॥
॥ ఇతి శ్రీ హాలాస్యమాహాత్మ్యే పతఞ్జలికృతమిదం  సదాశివాష్టకమ్  ॥

